(vi)
Lokasi dan kedudukan dewan komuniti dan tapak  rumah ibadat agama lain tidak ditunjukkan secara jelas di atas pelan permohonan;

(vii)
Cadangan banglo strata 3 tingkat di parcel 3 tidak selaras dengan korektor kawasan sekitar di Taman Jesselton yang ditetapkan  ketinggian bangunan tidak melebihi 2 tingkat mengikut garis panduan Majlis;

(viii)  
Pemberian hak milik tanah kerajaan Lot 402, seksyen 2, Bandar 
George Town tidak mendapat kelulusan  pihak Berkuasa Negeri; dan

(ix) 
Tidak mematuhi kehendak-kehendak Jabatan Teknikal seperti Majlis Perbandaran Pulau Pinang, Lembaga Lebuhraya Malaysia dan Jabatan Kesihatan Negeri. 

 (a) 
Sehingga kini, kerajaan negeri masih belum mempunyai sebarang perancangan bagi memindahkan Kelab Lumba Kuda (Penang Turf Club) di Jalan Batu Gantung ke Batu Kawan.

(b) 
Setakat ini, kerajaan negeri tidak berhasrat membuat  perancangan semula setelah Mesyuarat Jawatankuasa Pusat Setempat (OSC), Majlis Perbandaran Pulau Pinang yang bersidang pada 29 Julai 2008 telah menolak permohonan Kebenaran Merancang bagi projek ini. 

(c)
Kerajaan negeri tidak menghalang sebarang bentuk pembangunan sama ada pembangunan perumahan atau pembangunan bercampur di kawasan tapak asal PGCC. Namun begitu, sebarang bentuk pembangunan perlu mematuhi semua garis panduan yang ditetapkan oleh Majlis Perbandaran Pulau Pinang, perakuan dari agensi-agensi teknikal yang berkaitan dan pemaju harus mengambil kira semua faktor termasuk mengenai aliran trafik dan kesan pencemaran.  

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
5.
Senaraikan jumlah rizab dan pendapatan Kerajaan Negeri Pulau Pinang untuk setiap tahun dari 2004 sehingga 2008.

Y.A.B. Ketua Menteri:
5.
Perincian jumlah rizab dan pendapatan (hasil) Kerajaan Negeri Pulau Pinang dari tahun 2004 sehingga 2008 adalah seperti di jadual :

JUMLAH RIZAB DAN PENDAPATAN KERAJAAN PULAU PINANG TAHUN 2004 - 2008

	TAHUN PENDAPATAN


	HASIL                               (RM)
	RIZAB   (RM)

	2004
	257,442,928.70
	235,917,401.92

	2005
	274,889,283.70
	319,111,215.65

	2006
	280,498,158.25
	329,980,714.70

	2007
	295,861,901.28
	373,589,754.33

	2008
	371,143,874.73
	461,610,225.06


Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
6.
Senaraikan jumlah rizab dan pendapatan kerajaan tempatan iaitu MPPP dan MPSP untuk setiap tahun dari 2004 sehingga 2008.

Y.A.B. Ketua Menteri:
6.
Jumlah rizab dan pendapatan Majlis Perbandaran Pulau Pinang (MPPP) dan Majlis Perbandaran Seberang Perai (MPSP) dari  tahun 2004 sehingga 2008 adalah seperti berikut :

MPSP

	TAHUN
	RIZAB (RM)
	PENDAPATAN (RM)

	2004
	105,477,599.00
	122,976,622.00

	2005
	55,028,771.00
	130,993,325.00

	2006
	31,593,379.00
	148,707,717.00

	2007
	18,256,078.00
	140,773,594.00

	* 2008
	20,215,560.00
	140,453.086.00


*  
Jumlah ini belum mengambil kira beberapa  pelarasan untuk  penutupan akaun 2008.

MPPP

	TAHUN
	JUMLAH RIZAB (RM)
	JUMLAH PENDAPATAN (RM)

	2004
	216,654,000
	147,907,075

	2005
	190,595,000
	175,986,324

	2006
	173,950,000
	181,715,526

	2007
	164,275,111
	201,229,912

	2008
	182,727,055
	206,663,287


Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

7.
Nyatakan keperluan asas tender pengurusan PISA 


(a)
Siapakah yang menentukan keperluan asas tersebut.

(b)
Adakah kerajaan negeri berhasrat untuk mengkaji semula sesetengah keperluan asas yang tidak munasabah dan dianggap terlalu memihak kepada  pihak yang tertentu? 

(c)
Adakah kerajaan  akan terus menawarkan kontrak pengurusan PISA kepada kontraktor yang abai, cuai dan atau gagal mengurus dan menyelenggara dengan baik?

Y.A.B. Ketua Menteri:
7.
(a) 
Pengurusan   Arena  Sukan  Antarabangsa  Pulau  Pinang (PISA) dan keperluan asas tender PISA telah di bentang dalam Mesyuarat Jawatankuasa Tetap Pengurusan Kewangan Majlis Perbandaran Pulau Pinang (MPPP) Bil. 5/2008 pada 22.9.2008 untuk mendapatkan persetujuan jawatankuasa berkenaan.

Susulan itu, satu jawatankuasa di peringkat MPPP yang terdiri daripada pegawai–pegawai mengikut kemahiran masing-masing telah diberi tanggungjawab untuk menggariskan keperluan syarat dan spesifikasi tender perkhidmatan pengurusan harta untuk PISA.

(b) 
Keperluan asas yang ditetapkan adalah mengambil kira perkhidmatan pengurusan harta berkenaan yang perlu diuruskan oleh syarikat yang berdaftar sebagai Pengurus Harta di bawah Kementerian Kewangan Malaysia dan Lembaga Penilai, Penaksir dan Ejen Hartanah. 

Ini mengambil kira akan kepentingan bahawa syarikat yang dipelawa adalah memenuhi kriteria sebagai pengurus harta yang bertauliah dan berpengalaman untuk mengurus, menyelenggarakan dan membaik pulih harta tersebut yang menjadi tanggungjawab utama di bawah tender ini.  Pengurusan acara adalah merupakan satu elemen tambahan yang menjana pendapatan berpandukan kepada ruang-ruang tertentu yang dapat dikomersialkan. Syarikat yang berjaya hendaklah menawarkan satu appointment fee kepada MPPP pada setiap bulan mengikut penetapan kadar yang dikawal bagi ruang-ruang dan perbelanjaannya.   Kerajaan negeri tidak berhasrat mengkaji semula keperluan asas pada masa ini tetapi sentiasa memantau keadaan dan akan membuat demikian sekiranya perlu supaya kepentingan MPPP tidak terjejas. 

(c) 
Kerajaan negeri akan hanya melantik kontraktor yang cekap dan akauntabel dan telus selaras dengan prinsip CAT kerajaan negeri.  Penilaian tender akan dibuat terus dengan mewujudkan satu Jawatankuasa Penilaian.  Tender turut mengambil kira beberapa kriteria penilaian yang penting seperti berikut:-

(i)
Kemampuan kewangan 

(ii)
Pengalaman dalam pengurusan

(iii)
Pengalaman dalam pengurusan acara

(iv)
Harga  yang paling menguntungkan dalam aspek  bayaran bulanan kepada MPPP.

Keputusan muktamad penawaran akan dibuat oleh Lembaga Perolehan, MPPP yang dianggotai oleh Yang Dipertua, Wakil Pegawai Kewangan Negeri, Pegawai Daerah dan Setiausaha Perbandaran.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
8.
Apakah jenis bantuan kewangan dan insentif yang telah diberikan oleh kerajaan negeri kepada kakitangan awam sejak 8 Mac 2008 sehingga masa kini?

Y.A.B. Ketua Menteri:

8.
Kerajaan Negeri Pulau Pinang pada penghujung tahun 2008 telah memberi sebulan bonus kepada kakitangan sebagai penghargaan kerajaan negeri di atas sumbangan yang diberikan. Bayaran Imbuhan Tahunan 2008 telah dibayar kepada semua kakitangan awam di bawah pentadbiran kerajaan negeri dengan kadar satu bulan gaji atau minimum RM1,000.00 bagi pegawai yang genap 1 tahun kalendar perkhidmatan bagi tahun 2008 berdasarkan Pekeliling Perkhidmatan Bilangan 13 Tahun 2008 yang telah diluluskan oleh MMK.  Kerajaan negeri juga telah meluluskan pemberian bonus ini lebih awal kepada bakal-bakal jemaah haji pada tahun tersebut.

Di samping itu,  kerajaan negeri juga menyediakan insentif sama seperti yang telah ditetapkan oleh Kerajaan Persekutuan.  Insentif -insentif yang telah disediakan adalah seperti:-

(i)
Anugerah Perkhidmatan Cemerlang (APC) 

Anugerah Perkhidmatan Cemerlang merupakan penghargaan kerajaan kepada anggota Perkhidmatan Awam yang telah memberi perkhidmatan yang cemerlang.  Insentif dan hadiah APC adalah seperti berikut:

(a)
Sijil Perkhidmatan Cemerlang;

(b)
Hadiah prestasi sebanyak RM1,000;

(c)
peluang dan keutamaan untuk memajukan kerjaya seperti menghadiri kursus,  seminar atau persidangan yang boleh menyumbang kepada peningkatan prestasi kerja;

(d) 
Peluang dan keutamaan bagi pencalonan untuk menerima pingat, bintang dan darjah kebesaran Persekutuan dan negeri; dan

(e) 
Nama dan gambar penerima dipamerkan di pejabat di lokasi yang strategik atau yang biasa dikunjungi orang ramai.

(ii)
Anjakan Gaji

Anjakan gaji iaitu pergerakan gaji dari mata gaji semasa ke mata gaji di tangga berikutnya pada satu peringkat yang lebih tinggi. Bagi anggota yang berada di mata gaji maksimum, Anjakan Gaji adalah pergerakan gaji dari mata gaji semasa ke mata gaji di tangga yang sama pada satu peringkat yang lebih tinggi.  Anjakan gaji ini juga merupakan insentif yang diberikan oleh pihak kerajaan negeri  kepada anggota Perkhidmatan Awam Negeri Pulau Pinang sekiranya mereka telah memenuhi syarat-syarat seperti di bawah iaitu :- 

(a)
Telah disahkan dalam perkhidmatan;

(b)
Lulus Penilaian Tahap Kecekapan (PTK) ;

(c) 
Hadir Kursus Biro Tata Negara (bagi pegawai yang dilantik selepas 1 Januari 2002) ;

(d) 
Berkhidmat tidak kurang dari 3 tahun ;

(e) 
Mencapai prestasi yang baik (Laporan Nilaian Prestasi Tahunan melebihi 80%) ;

(f) 
Tiada tindakan tatatertib ; dan 

(g) 
Telah mengistiharkan harta (dalam tempoh 5 tahun) selain daripada insentif di atas,  kerajaan negeri juga dari semasa ke semasa telah menimbangkan pemberian elaun–elaun seperti berikut:

(i)
Bayaran Elaun Tanggungjawab Khas Pemandu yang berkuat kuasa mulai 1.5.2008 telah dibayar kepada kakitangan awam di bawah pentadbiran kerajaan negeri yang memenuhi syarat-syarat berdasarkan Pekeliling Perkhidmatan Bilangan 5 Tahun 2008 yang telah diluluskan oleh MMK. 

(ii)   
Bayaran Elaun bagi Penetapan Gred Jawatan Pembantu Tadbir (Kesetiausahaan) yang menjalankan tugas Pembantu Khas yang berkuat kuasa mulai 1.7.2008 telah dibayar kepada kakitangan awam di bawah pentadbiran kerajaan negeri yang memenuhi syarat-syarat berdasarkan Pekeliling Perkhidmatan Bilangan 8 Tahun 2008 yang telah diluluskan oleh MMK. 

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:

9.
(a) 
Bilakah lebuh raya dari Teluk Kumbar ke Balik Pulau akan disiapkan?

(b) 
Nyatakan jumlah kos yang terlibat dan kontraktornya?

(c) Berapakah jaraknya keseluruhan lebuh raya tersebut?

Y.A.B. Ketua Menteri:
9.
(a)
Projek lebuh raya dari Teluk Kumbar ke Balik Pulau merupakan menaik taraf Laluan Persekutuan 6 telah di tender semula. Status sekarang adalah dalam peringkat Lembaga Perolehan Persekutuan untuk pemilihan kontraktor yang layak.

(b)
Jumlah kos yang terlibat dan kontraktor yang baru masih belum diketahui kerana sedang ditender semula.

(c) 
Jarak keseluruhan lebuh raya tersebut adalah 3.3km.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
10.
Adakah kerajaan negeri mempunyai rancangan untuk menjadikan Balik Pulau sebagai satu hub pendidikan (education hub) dan tapak pelancongan yang menarik?

Y.A.B. Ketua Menteri:
10. Setakat ini kerajaan negeri tidak mempunyai rancangan terperinci untuk menjadikan Balik Pulau sebagai satu hub pendidikan. Walau bagaimanapun, kerajaan negeri boleh mencadangkan agar Balik Pulau dijadikan hub pendidikan.  Cadangan ini boleh dibuat di sepanjang tempoh semakan Rancangan Struktur Negeri Pulau Pinang iaitu dari tahun 2007 sehingga 2012.  
Sekiranya kerajaan negeri bercadang mewujudkan hub tersebut, perancangan terperinci perlu dilaksanakan meliputi penyediaan kemudahan infrastruktur yang teratur serta penambahbaikan kemudahan awam sedia ada selain kemudahan asas yang lain bagi menarik pelabur serta pelancong dari dalam dan luar negara. 

Walau bagaimanapun, terdapat beberapa institusi pendidikan yang telah dibina di Balik Pulau seperti Kolej Kemahiran Tinggi MARA, Pusat Giat MARA, Maktab Rendah Sains MARA dan Perbadanan Perpustakaan Cawangan Negeri Pulau Pinang.  Sekiranya kerajaan negeri berhasrat menjadikan Balik Pulau sebagai hub pendidikan, cadangan untuk mendirikan beberapa institusi pendidikan baru atau menambah cawangan institusi sedia ada di negeri ini boleh dipertimbangkan.

Selain itu, kerajaan negeri juga mempunyai rancangan untuk menjadikan Balik Pulau sebagai salah satu tapak pelancongan yang menarik.  Kerajaan negeri merancang untuk membangunkan bahagian selatan pulau sebagai zon baru pelancongan yang merangkumi kawasan Balik Pulau.  
Berdasarkan kepada Rancangan Struktur Negeri Pulau Pinang 2020, Balik  Pulau dizonkan sebagai Zon Pelancongan Agro dan Eko.  Sekiranya dibangunkan secara mampan, Balik Pulau bakal menjadi tapak pelancongan yang mampu menarik lebih ramai pelancong ke negeri ini berdasarkan kepada khazanah alam semula jadi yang dimilikinya. 

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
11.
Apakah rancangan baru kerajaan negeri untuk memperbaiki sistem trafik dan lalu lintas seluruh Negeri Pulau Pinang?

Y.A.B. Ketua Menteri:
11.
Rancangan baru kerajaan negeri untuk mengemas kini keadaan trafik dan lalu lintas seluruh pulau adalah seperti berikut:-

(a)
Menambah baik sistem pengangkutan awam sedia ada serta mewujudkan sistem pengangkutan bersepadu yang efisien, berkualiti, mudah diperolehi, mesra alam dan meliputi sepelusuk pulau. Dalam soal ini, perkhidmatan Bas Central Area Transit (CAT) dalam kawasan pusat bandar George Town yang dilancarkan pada 23 Januari 2009 telah mendapat sambutan yang baik;

(b) 
Membina jalan-jalan baru dan menaik taraf yang sedia ada untuk  mengawal kesesakan, mengagih dan menyurai aliran lalu lintas serta meningkatkan keselamatan jalan raya. Projek Pembinaan Lintasan Kedua Pulau Pinang telah bermula dan dijangka akan siap pada tahun 2012;

(c)
Menguatkuasakan larangan-larangan dan mengeluarkan petak letak kenderaan di tepi jalan oleh pihak penguatkuasaan;

(d)
Laluan-laluan pejalan kaki akan dibina dan dinaik taraf selaras dengan rancangan kerajaan untuk menambah baik sistem pengangkutan awam dan mengurangkan penggunaan kenderaan persendirian;

(e)
Memperluaskan liputan sistem kawalan CCTV dengan menambah bilangan kamera sebagai sistem yang digunakan secara berkesan untuk pemantauan lalu lintas dan mengawal kesesakan;

(f)
Dari segi pengurusan sistem lalu lintas setempat (localised traffic management plan), sistem jalan sehala dan sistem kawalan lampu isyarat berkomputer akan diperluaskan. Melalui kaedah ini,  aliran lalu lintas terurus dan mengurangkan gangguan di jalan-jalan utama yang sering mengalami kesesakan lalu lintas;

(g)
Kerajaan negeri memohon bantuan kerjasama Kerajaan Pusat untuk meneruskan pembinaan Lebuh raya Lingkaran Luar Pulau Pinang (PORR);

(h)
Cuba mewujudkan proses peralihan daripada penggunaan kenderaan persendirian kepada pengangkutan awam bagi mengurangkan kesesakan lalu lintas. Pihak Rapid Penang memaklumkan kepada kerajaan negeri sebanyak 200 buah bas tambahan dijangka akan beroperasi secara berperingkat mulai bulan Jun 2009. Kini, Rapid Penang mempunyai 150 buah bas yang beroperasi di Pulau Pinang. Dengan bas-bas tambahan ini, perkhidmatan yang lebih efisien dapat disediakan dan laluan-laluan sosial dapat diliputi;

(i)
Mengawal pembangunan dan corak guna tanah supaya tersusun dan mempunyai infrastruktur yang berpadanan untuk mengalih dan mengurangkan kesesakan lalu lintas di kawasan pembangunan padat sedia ada;

(j)
Merancang mengadakan Sistem Transit Monorel Aliran Ringan serta Hybrid Tram System. Kerajaan Pusat dipohon untuk sama-sama menyediakan peruntukan; dan

(k)
Dalam jangka masa sederhana dan panjang kerajaan negeri sentiasa meneliti bagi pengubahsuaian mengadakan kawalan, larangan dan sekatan bagi mengurangkan penggunaan kenderaan persendirian (traffic restraint measures) di kawasan-kawasan yang sering mengalami kesesakan yang serius.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
12.
Apakah rancangan kerajaan negeri dalam membantu dan menggalakkan 
penciptaan jenama dan produk tempatan supaya dapat bersaing di pasaran 
antarabangsa?

Y.A.B. Ketua Menteri:
12.
Untuk menjadikan produk tempatan bersaing di pasaran antarabangsa, usaha bersepadu telah dibuat oleh kerajaan negeri terutamanya dalam aspek meningkatkan kemahiran teknologi, meningkatkan kemampuan mencipta dan membangunkan produk baru berjenama sendiri serta menggalakkan penggunaan ICT secara meluas. Justeru, kerajaan negeri Pulau Pinang telah melaksanakan beberapa rancangan dalam membantu dan menggalakkan penciptaan jenama dan produk tempatan supaya dapat bersaing di pasaran antarabangsa. Antara rancangan kerajaan negeri yang dilaksanakan ialah:- 

(a)
Kerjasama antara Perusahaan Kecil dan Sederhana (PKS) dengan universiti-universiti tempatan telah dipertingkatkan dari segi penyelidikan dan pembangunan (R&D) dan teknologi; 

(b)
Bekerjasama dengan agensi kerajaan dan pihak swasta seperti SMIDEC, SME Bank, Malaysian Debt Ventures dan MAVCAP dalam menganjurkan program berkaitan geran, pinjaman, venture capital, insentif dan lain-lain kemudahan kewangan. Dengan kaedah ini ia dapat  membantu usahawan tempatan untuk meningkatkan penciptaan jenama dan produk tempatan memandangkan faktor kewangan menjadi salah satu punca usahawan untuk tidak mengembangkan perniagaan di pasaran antarabangsa;

(c)
Kerajaan negeri melalui PSDC telah menubuhkan SME Consultancy yang bertujuan untuk membantu usahawan tempatan dalam meningkatkan kemampuan mencipta, dan membangunkan produk baru berjenama sendiri. Program ini juga membantu usahawan 
dalam 
permohonan geran dan pinjaman daripada Kerajaan Persekutuan;

(d)
Kerajaan negeri melalui investPenang telah menganjurkan misi 
perdagangan dan pameran antarabangsa di mana para usahawan tempatan yang mengambil bahagian dalam aktiviti ini dapat meluaskan pengalaman tentang pasaran antarabangsa tetapi juga dapat menembusi pasaran antarabangsa dan seterusnya menguatkan asas syarikat mereka; dan

(e)
investPenang juga menggalakkan kelompok industri (industry cluster) bekerjasama secara kolektif di peringkat antarabangsa melalui perkongsian aklumat teknologi, perniagaan dan pasaran. Kerjasama antara kelompok industri ini dapat meningkatkan tahap kemahiran khasnya dalam bidang seperti automasi, precision engineering dan kejuruteraan proses di mana ia sekaligus dapat 
meningkatkan daya saing dan memajukan penciptaan jenama produk masing-masing.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
13.
Apakah langkah-langkah atau rancangan kerajaan negeri untuk membina, 
menggalak dan memajukan industri tempatan seperti perikanan, pelancongan, 
pembuatan, makanan dan sebagainya?

Y.A.B. Ketua Menteri:

13.
Untuk membina, menggalak dan memajukan industri tempatan seperti perikanan, pelancongan, pembuatan, makanan dan sebagainya, Kerajaan Negeri telah merancang dan melaksanakan langkah-langkah seperti berikut;


(i)
 Bidang pembuatan:

(a)
Menaik taraf Taman Perindustrian Bayan Lepas dan melaksanakan pembangunan Taman IKS di Bukit Minyak dan Batu Kawan bagi menampung keperluan IKS di Pulau Pinang.

(b) 
Mewujudkan Pusat Inkubator Penang Science Park di Bukit Minyak bagi memberi peluang kepada pengusaha IKS memberi perhatian  kepada aspek R&D. 

(c) 
Menganjurkan Misi Pelaburan dan Perdagangan dan juga penyertaan dalam pameran antarabangsa untuk membantu industri tempatan. Program ini dapat membantu syarikat tempatan mencari peluang perniagaan di samping meningkatkan daya saing di peringkat antarabangsa. 

(d) 
Menubuhkan beberapa cluster bagi mewujudkan sinergi dan meningkatkan daya saingan industri tempatan. Antara cluster yang ditubuhkan ialah Penang Automation Cluster (PAC), Penang RF  Cluster (PRFC), Sofware  Consortium of Penang (SCOPE) dan Techbiz (Bumiputra ICT Cluster). Di dalam perancangan untuk menubuhkan LED Cluster dan Aerospace Cluster. 

(e) 
Membangunkan beberapa kawasan perindustrian baru seperti Penang Science Park dan Batu Kawan Industrial Park untuk dijadikan  sebagai lokasi utama bagi industri tempatan.

(f)
Menganjurkan Sesi Pemadanan Perniagaan antara usahawan tempatan dengan syarikat asing yang bertujuan untuk meyakinkan para pelabur yang berpotensi atau sedia berada di Pulau Pinang untuk bekerjasama dengan syarikat Usahawan tempatan.

     
(ii) 
Bidang pelancongan:

PDC telah menubuhkan syarikat Penang Global Tourism Sdn Bhd (PGTSB) yang dipertanggungjawabkan bagi mengenai pasti, merancang dan melaksanakan program penggalakan pelancongan bagi pihak Kerajaan Negeri iaitu:

(a)
pelaksanaan aktiviti promosi dan pemasaran Pulau Pinang sebagai destinasi pelancongan ;

(b) 
pengurusan dan pemantauan produk-produk pelancongan sedia ada bagi menambah nilai ke atas kemudahan-kemudahan untuk dinikmati                          oleh pelancong seperti Kota Konwallis, Bukit Bendera dan lain-lain;

(c) 
penganjuran serta pengurusan acara-acara pelancongan tahunan                        yang dianjurkan secara bersendirian mahupun dengan kerjasama pihak badan-badan bukan kerajaan dan persatuan-persatuan bagi  memberi pengalaman dan pendedahan kepada pelancong-pelancong.

   
(iii) 
Bidang perikanan:

(a)
Meneruskan subsidi diesel dan petrol kepada  nelayan sejak awal tahun 2006. Harga diesel dan petrol subsidi semasa ialah RM1.20 seliter berbanding dengan harga pasaran RM1.80 seliter. 

(b)
Memberi elaun sara hidup sebanyak RM200 sebulan ke nelayan, pemilik bot dan pekerja berdaftar di tas bot.

(c)
Membayar RM0.10 kepada nelayan bagi setiap Kilo ikan yang didaratkan sebagai initiatif pendaratan ikan. Sejumlah RM1,330,390.61 telah dibayar kepada nelayan Pulau Pinang sehingga Februari 2009. 

      
(iv)
Bidang Makanan :

(a)
Membuat perancangan untuk membangunkan bidang pemprosesan makanan sejuk beku seperti di Kawasan Perindustrian Perai dan                          Nibong Tebal.



(b)
Menggalakkan kerjasama antara institut 

(c)
Pengajian tinggi dan sektor industri dalam penyelidikan dan pembangunan bidang pemprosesan makanan.

Ahli Kawasan Kebun Bunga (Y.B. Tuan Ong Khan Lee) bertanya kepada Y.A.B. Ketua Menteri:
14.
(a)
Apakah rancangan kerajaan negeri dalam menyelesaikan masalah 
kekurangan rumah kos rendah?


(b)
Adakah rumah kos rendah/sederhana telah dirancang untuk dibina di Batu Feringghi?

(c)
Adakah rumah kos rendah/sederhana telah dirancang  untuk dibina di Tanjung Tokong?

Y.A.B. Ketua Menteri:
14.
(a) 
Rancangan kerajaan negeri dalam menyelesaikan masalah kekurangan rumah kos rendah adalah seperti berikut:

(i)
Mengenal pasti tanah kerajaan yang sesuai untuk pembangunan perumahan dan memberi keutamaan kepada pembinaan rumah kos rendah/sederhana rendah dan rumah mampu milik atas tanah kerajaan melalui projek penswastaan;

(ii) 
Menyediakan dana perumahan melalui penubuhan Jawatankuasa Teknikal Wang Sumbangan yang menyediakan formula wang sumbangan yang akan dikenakan kepada pemaju yang membina 5 unit hingga 99/149 unit mengikut kawasan pembangunan. Dana yang diperolehi akan digunakan bagi tujuan pembelian tanah, pembinaan rumah kos rendah/sederhana rendah dan penyediaan kemudahan infrastruktur asas kepada golongan yang kurang berkemampuan;

(iii)  
Merancang pembangunan semula bagi kawasan perumahan yang tidak sesuai lagi seperti rumah pangsa satu bilik atau dua bilik dan rumah yang telah usang. Kawasan perumahan lama ini dicadangkan dibangunkan semula secara berperingkat dan digantikan dengan perumahan yang lebih selesa dan dilengkapi dengan kemudahan asas yang lebih sempurna;

  (iv) 
Menyediakan insentif bagi projek perumahan kos rendah/sederhana rendah yang dimajukan oleh pihak swasta;

(v) 
Melaksanakan penempatan semula bagi penduduk setinggan dan dalam masa yang sama menyusun serta membangunkan semula kawasan setinggan berkenaan. Dasar yang dilaksanakan adalah menyediakan perumahan di kawasan yang sama atau berdekatan kawasan setinggan tersebut bagi mengelakkan masalah sosial yang lebih besar;

 (vi) 
Menyediakan perkhidmatan dan kemudahan perumahan yang lengkap seiring dengan kemajuan disediakan dengan menitik beratkan aspek sosial bagi mencapai kualiti hidup yang lebih sempurna;

(vii) 
Membuat kajian semula untuk pengawalan dan pemantauan projek, menaik taraf sistem pendaftaran secara on-line, melaksanakan sistem penawaran dan pengagihan rumah yang lebih tersusun bagi memastikan stok perumahan yang ada dapat diagihkan dengan lebih berkesan dan memenuhi sasaran yang ditetapkan;  dan

  (viii)  
Membuat pemantauan kemajuan projek bagi setiap projek perumahan kos rendah/sederhana rendah yang dibangunkan di Negeri Pulau Pinang bagi mengelakkan projek terbengkalai;

 
Kerajaan negeri sentiasa meneruskan dasar dan program sokongan bagi memastikan penyediaan perumahan mencukupi bagi penduduk Pulau Pinang, khususnya bagi golongan yang kurang berkemampuan. Pembangunan projek perumahan akan dipantau dengan lebih rapi bagi memastikan pengagihan rumah untuk setiap kaum menggambarkan komposisi kaum yang lebih adil  untuk memupuk perhubungan yang lebih baik.

(b)
Pihak MPPP tidak menerima sebarang permohonan merancang yang mengandungi rumah kos rendah dan sederhana rendah di kawasan Batu Feringghi dari tahun 2005 - Mac 2009.

(c) 
Ya, bagi tujuan pembinaan rumah kos rendah atau kos sederhana rendah di kawasan Tanjung Tokong, permohonan kebenaran merancang yang telah diluluskan oleh pihak MPPP kepada pemaju UDA Holding Berhad adalah sebanyak 466 unit rumah kos rendah. Sila rujuk Lampiran A.

